
1. PLAN DE FORTALECEMENTO E ACCIÓN INSTITUCIONAL  

OBXECTIVO: INCREMENTAR A BASE ASOCIATIVA  
ACTIVIDADE 1: Campaña de captación e sensibilización das administracións locais   
A estratexia a seguir no 2024 para conseguir a adhesión de novos concellos ao Fondo 
Galego de Cooperación e Solidariedade, será a de achegarnos a un maior número de 
administracións locais que aínda non coñecen o labor do Fondo Galego, a través  de 
reunións a nivel provincial. A estas reunións serán convocadas as administracións locais 
non socias co obxectivo de dar a coñecer o Fondo Galego e animalas a formar parte do 
mesmo, mais tamén para dar a coñecer a importancia da cooperación ao 
desenvolvemento desde o ámbito local e a implementación da Axenda 2030.  
Contaremos, para iso, co apoio dos concellos e deputacións que, sendo socias do Fondo 
Galego, quixeran contribuír con esta tarefa de sensibilización. Estímase que serán 
realizadas 6 reunións deste tipo, distribuídas entre as catro provincias.  
Orzamento: 1.500,00€ 
 Petiscos: 1.000,00€ 

Desprazamento para as reunións: 500,00 € 
 

OBXECTIVO: FORMAR AO CORPO POLÍTICO E TÉCNICO MUNICIPAL EN DIFERENTES 
TEMAS DA COOPERACIÓN AO DESENVOLVEMENTO E ODS 
ACTIVIDADE 2: Obradoiros sobre os ODS (8 obradoiros). 
Nesta anualidade van ter lugar oito obradoiros sobre a localización dos ODS a nivel local, 
dous por provincia. Os obradoiros van dirixidos a todo o persoal técnico e político das 
administracións locais de Galicia que queiran profundizar os seus coñecementos sobre 
a Axenda 2030 e como implementar eses obxectivos nos seus municipios.  
A primeira formación terá lugar en Teo o 28 de febreiro e xa están reservadas tamén as 
datas do 12 ao 18 de marzo no Barco de Valdeorras, Deputación de Lugo, Viveiro, Covelo 
e Deputación de Pontevedra. En Fene terá lugar o 26 de abril e un último obradoiro será 
realizado na provincia de Ourense, aínda pendente de fixar lugar e data.  
Orzamento: 11.916,59€. Financiada polo programa DEAR da UE. 

OBXECTIVO: FOMENTAR AS ALIANZAS ESTRATÉXICAS 
ACTIVIDADE 3: Manter un papel dinámico dentro da Confederación de Fondos e da 
Rede de Autoridades Locais da Lusofonía polos ODS.  
O Fondo Galego de Cooperación e Solidariedade volve a ocupar a Vicepresidencia da 
Confederación de Fondos. Así se acordou na Asemblea Xeral desta entidade celebrada 
o 6 de marzo na cidade de Barcelona. A unión e traballo conxunto dos nove Fondos 
existentes a nivel estatal resulta crucial para a defensa da cooperación municipalista. Así 
mesmo, desde a Confederación son promovidas actividades conxuntas de interese para 

a cooperación municipalista, así como nos beneficiamos das subvencións da Axencia 
Española de Cooperación Internacional ao Desenvolvemento (AECID) que se canalizan a 
través da mesma para os diferentes Fondos de Cooperación.  
Orzamento: 6.500,00 € 

Cota 2024: 3.500,00€. 
Gastos de viaxes e aloxamento para participación en reunións de coordinación: 
3.000,00€. 

ACTIVIDADE 4: Renovar a relación de colaboración coa FEGAMP para poder realizar 
actividades conxuntas.  
O Fondo Galego mantén unha relación de colaboración coa FEGAMP desde o ano 1998, 
que se materializou a través da sinatura de convenios entre as partes. O último con data 
do ano 2014. Por tanto, co obxectivo de procurar mellorar a sinerxía entre as partes, 
buscarase actualizar e renovar a alianza entre ambas asociacións municipalistas para 
favorecer a consecución dos obxectivos de ambas entidades.  
Orzamento: 0,00€. Incluído da partida de persoal e desprazamentos.  

2. PLAN DE SENSIBILIZACIÓN E COMUNICACIÓN  

OBXECTIVO: SENSIBILIZAR SOBRE TEMAS DE SOLIDARIEDADE, DEREITOS HUMANOS E 
ODS ÁS ADMINISTRACIÓNS LOCAIS GALEGAS. 
ACTIVIDADE 5: Actividades das ONGD, Amigos da Terra, Solidariedade Internacional, 
Fundación Mozambique Sur e Asemblea de Cooperación pola Paz.  
Contaremos con actividades promovidas polas ONGD Amigos da Terra, Solidariedade 
Internacional, Fundación Mozambique Sur e Asemblea de Cooperación pola Paz, para 
ser realizadas nun total de 12 concellos.  
As actividades parten dun compromiso previo adquirido, tras ser as entidades 
beneficiarias na convocatoria de proxectos de cooperación internacional impulsada polo 
Fondo Galego no ano 2022. As accións están relacionadas cos proxectos aprobados, co 
obxectivo de sensibilizar á cidadanía sobre as desigualdades a nivel global.  
Describimos cada unha delas: 

• Actividade impulsada por Asemblea de Cooperación pola Paz 

Cinefórum “En deuda con todas”. A loita pola despenalización do aborto no Salvador. 
Número de concellos beneficiarios: 5 
Datas de realización: de xuño a novembro 
Partindo da proxección do documental En deuda con todas, onde se aborda a 
vulneración dos dereitos sexuais e reprodutivos no Salvador por parte do Estado e a loita 
do movemento feminista salvadoreño para esixir a súa consecución baixo un novo 
marco lexislativo que non sexa punitivista, xérase un espazo de reflexión sobre a 
necesidade de visibilizar os dereitos sexuais e reprodutivos e o papel que temos todas 
as persoas en que se cumpran. 

O formato que se empregará é a visualización do documental seguido dun espazo de 
reflexión a posteriori no que se fará uso dunha metodoloxía participativa no que a través 
de preguntas, palabras e imaxes claves se vai xerando unha discusión sobre os dereitos 
sexuais e reprodutivos e a importancia da súa consecución para garantir vidas libres e 
seguras. 

• Actividade impulsada por Amigas da Terra 

RestaurAcción! Recuperando o territorio dende as comunidades. 
Número de concellos beneficiarios: 1 
Datas de realización: de xuño a decembro. 
Conectar as realidades de Galicia e Nicaragua, poñendo en valor a xestión comunitaria 
dos recursos naturais é o obxectivo desta actividade, que fará fincapé na importancia da 

conservación da natureza e os beneficios sociais e ambientais da racionalización da 
actividade produtiva. 
A proposta de actividade contén tres actuacións complementarias: 

- Organización dun webinario sobre boas prácticas de restauración ecolóxica 
protagonizadas por axentes clave de Galicia e Nicaragua.  

- Celebración dunha xornada de restauración ecolóxica en colaboración coa 
Mancomunidade Veciñal de Montes en Man Común (MVMC) de Froxán, 
Lousame (A Coruña). 

- Elaboración dun vídeo divulgativo e pequenas pezas audiovisuais para campaña 
en redes sociais. Esta campaña terá como obxectivo principal sensibilizar sobre 
as prácticas restaurativas para dar a coñecer á cidadanía a importancia da 
restauración ambiental. 

 
• Actividade impulsada por Fundación Mozambique Sur 

Tendendo pontes entre o sur de Mozambique e Galicia. 
Número de concellos beneficiarios: 3 
Datas de realización: todo o ano. 
A actividade consiste en facer presentacións para achegar a realidade do medio rural de 
Mozambique á poboación dos concellos. Así mesmo, acompañarase a presentación da 
emisión do vídeo “Vida de dúas irmás”, que versa sobre como é a vida de dúas nenas 
pequenas, irmás, nunha aldea do medio rural do sur de Mozambique, desde que se 
levantan ata que se deitan. Tras a presentación orixinarase un debate. Por último, a 
exposición será complementada cunha pequena actuación de monicreques ou 
contacontos de temática africana. 
 

• Actividade impulsada por Solidariedade Internacional de Galicia.  

Cine e cooperación. Unha ventá ao mundo.  
Número de concellos beneficiarios: 3 
Datas de realización: todo o ano. 
A actividade consiste en realizar unha sesión de cine na rúa en cada un dos concellos 
seleccionados nos que se proxectarán unha serie de curtametraxes a partir das cales, 
posteriormente, se xerará un coloquio. Despois da visualización das curtas escollidas as 
persoas asistentes contarán cun tempo de coloquio para comentalas e facer preguntas.  
As curtametraxes estarán vencelladas a temáticas como a soberanía alimentaria, a 
seguridade e hixiene alimentarias ou o dereito a unha vivenda digna.  

Orzamento: 12.000,00€ 

ACTIVIDADE 6: Teatro sobre a poboación refuxiada (14 pases). 
Vía Morta (compañía Culturactiva Producións e Pallasos en Rebeldía) pretende ser, máis 
que un espectáculo teatral, unha experiencia a través do teatro. Unha montaxe teatral 
que pretende traer a realidade das persoas refuxiadas ao público de Galicia a través 
dunha proposta que converte ao espectador nun refuxiado máis. 
A obra denuncia a traxedia que as políticas migratorias da UE están a provocar. Este 
espectáculo fálanos sobre a triste situación dos millóns de refuxiados e refuxiadas aos 
que, aínda hoxe, a Unión Europea pecha as súas portas. 
O espectáculo é válido para público en xeral e tamén para representacións escolares.  
Complementariamente, haberá unha charla-debate posterior ás actuacións e unha 
exposición fotográfica da asociación Pallasos en Rebeldía no Campo de Refuxiados de 
Idomeni.  
Serán catorce concellos os que poderán beneficiarse desta representación teatral xunto 
coas actividades complementarias.  
Orzamento: 19.880,00€. Financiada a través do convenio coa Xunta de Galicia.  

Cofinanciación obrigatoria de 1.000,00€ de cada concello beneficiario.  

ACTIVIDADE 7: Axenda 2025. 
As axendas son un material de papelería case imprescindibles para o persoal técnico e 
político das administracións locais. Polo tanto, o Fondo Galego promoverá a elaboración 
dunha axenda propia, elaborada con materiais reciclados e na que se destaquen as datas 
relativas á solidariedade e Dereitos Humanos.  
Orzamento: 6.600,00€.  

ACTIVIDADE 8: Encontro Internacional “As Elixidas”. 
O Fondo Galego de Cooperación e Solidariedade fomenta o intercambio de ideas e 
experiencias entre o Sur e o Norte para mellorar a Gobernanza Local e incorporar un 
enfoque de xénero na democracia local. Neste sentido, celebrarase un encontro 
internacional de mulleres electas seguindo o seu compromiso coa Axenda 2030 e en 
especial coa meta 5.5: “Asegurar a participación plena e efectiva das mulleres e a 
igualdade de oportunidades de liderado a todos os niveis decisorios na vida política, 
económica e pública”. 

A participación e o liderado equitativos de xénero na vida política e pública son esenciais 
para lograr os ODS da Axenda 2030 (especialmente o ODS 5). Con todo, os datos mostran 
que as mulleres teñen un baixo grao de representación en todos os ámbitos de toma de 
decisións na esfera mundial de maneira que estamos lonxe de lograr a paridade de 
xénero na vida política. Os datos de 133 países mostran que as mulleres representan o 
36% dos membros elixidos no ámbito local. Tamén hai variacións rexionais en canto a 

esta representación: á beira do 35% de Europa e América do Norte, África subsahariana 
presenta un 29%, África do Norte un 18% e América Latina e o Caribe un 25%. 
Por iso convidamos a mulleres electas do ámbito municipal a visibilizar a súa 
participación na toma de decisións e crear lazos e redes de colaboración. O evento terá 
lugar na cidade da Coruña na segunda metade do ano.  
Orzamento: 29.473,74€  

  

ACTIVIDADE 9: Concursos de murais en 8 concellos. 
A escaseza e a contaminación da auga centrarán a segunda edición do Concurso de 
Murais ‘People & Planet’, aberta ata o 20 de marzo. Unha viaxe sustentable a Cabo 
Verde será o premio para ás autoras ou autores das catro obras que mellor ilustren o 
Obxectivo de Desenvolvemento Sostible número 6, que chama a “garantir a 
dispoñibilidade de auga e a súa xestión sustentable e o saneamento para todas as 
persoas”. As propostas faranse realidade en muros de Moeche, Poio, Verín e Viveiro, 
concellos socios do Fondo Galego de Cooperación e Solidariedade, que convoca este 
certame cofinanciado polo programa DEAR da Unión Europea. 
Cada artista ganador/a terá ocasión de presentar a súa proposta ante un grupo de xente 
nova do municipio correspondente, escoitando á súa vez as ideas da mocidade e mesmo 
convidándoa a sumarse ao pintado nalgunha das fases do mural. Impúlsase así un 
artivismo que pon en valor o potencial transformador da creación artística, promovendo 
o pensamento crítico e reivindicando un cambio social.  
Orzamento: 31.223,71€. Financiada a través do programa DEAR da UE.  
 

ACTIVIDADE 10: Elaboración dunha estratexia de comunicación.  
Será elaborada unha nova estratexia de comunicación orientada ás novas ferramentas 
comunicativas, co obxectivo de espallar a mensaxe de Dereitos Humanos, solidariedade 
e cooperación internacional a un maior número de persoas en Galicia.  
Orzamento: 0,00€. Incluído en gastos de persoal.  

 
OUTRAS ACTIVIDADES DENTRO DO PROXECTO PEOPLE AND PLANET QUE CONTINÚAN 
A SÚA EXECUCIÓN NESTE ÚLTIMO ANO DO PROXECTO 

ACTIVIDADE: Accións de rúa 
Comunicación de guerrilla: O espazo público adoita ser o escenario desta técnica 
comunicativa nada convencional, que subverte a linguaxe da publicidade para chamar a 
atención sobre determinadas problemáticas, podendo utilizar o mobiliario urbano ao 
seu favor. Transgresora, aínda que non necesariamente molesta e a miúdo divertida, a 

comunicación de guerrilla emprega o enxeño e a creatividade para acadar maior 
impacto e provocar a reflexión. 
Orzamento: 2.191,45 € 

ACTIVIDADE: Consello climático xuvenil 
A implicación directa da mocidade nos problemas ambientais do concello e na súa 
resolución é chave neste proxecto, polo que en maio de 2021 catro municipios puxeron 
en marcha cadanseu consello integrado por mozas e mozos de entre 15 e 34 anos que 
asesorarán ao goberno local nesta materia. Persoal especializado encargarase de 
dinamizar as xuntanzas mensuais, propoñendo un tema de debate e recollendo ideas 
sobre estilos de vida sostibles. Representantes destes concellos participarán, nesta 
anualidade, nun campamento de mocidade europea en Lisboa para elaborar unha guía 
ao respecto. A actividade é financiada polo programa DEAR da Unión Europea. 
Orzamento: 13.281,71 € 
 
ACTIVIDADE: Apagón ambiental 
En liña con outras iniciativas que nos convidan a apagar as luces das casas para 
conmemorar algunha efeméride medioambiental, proponse que a Casa do Concello ou 
outro monumento emblemático do municipio quede sen iluminación, a unha hora 
concreta, coincidindo co Día Mundial do Medio Ambiente, o 5 de xuño. Preténdese así 
chamar a atención sobre a crise climática e a importancia de implicarse na defensa 
ecolóxica. 
Orzamento: incluídos nos gastos de funcionamento. 
 

  



 
 

10 
 

3. PLAN ÁREA DE PROXECTOS DE COOPERACIÓN AO 
DESENVOLVEMENTO  

OBXECTIVO 6: MELLORAR A CALIDADE E IMPACTO DAS ACCIÓNS DE COOPERACIÓN 
INTERNACIONAL AO DESENVOLVEMENTO. 
ACTIVIDADE 11: Proxectos de cooperación directa. 
Dando continuidade á razón de ser do Fondo Galego de Cooperación e Solidariedade, 
continuarase apoiando directamente iniciativas de cooperación nos países do Sur cos 
que xa existe unha traxectoria de traballo.  
Resérvase unha cantidade para axuda humanitaria, fundamentalmente para paliar as 
consecuencias das crises derivadas de catástrofes naturais ou humanitarias. 
Orzamento: 99.632,50 € 

ACTIVIDADE 12: Convocatoria de proxectos para ONGD 
No mes de decembro será aberta a convocatoria de proxectos para ONGD, na que as 
entidades poderán presentar as súas solicitudes para que o Fondo Galego financie os 
proxectos de cooperación ao desenvolvemento impulsados por estas entidades.  
A convocatoria estará dotada con cargo ao orzamento 2025, cunha cifra aínda por 
determinar.  
Orzamento: 0,00€. Incluída en gastos de persoal.  

ACTIVIDADE 13: Especialistas en Cooperar. 
Especialistas en Cooperar é un programa de cooperación técnica dirixido 
fundamentalmente ao persoal dos concellos e deputacións de Galicia, partindo da base 
de que o know how das administracións locais é unha das ferramentas máis potentes e 
específicas da cooperación internacional ao desenvolvemento que se practica desde o 
municipalismo.  
O Fondo Galego de Cooperación e Solidariedade leva impulsando a cooperación técnica 
desde o ano 2005 a través do antigo programa Vacacións con Traballo, só interrompido 
nos anos 2020 e 2021 a causa da pandemia global ocasionada polo impacto da COVID-
19. Até hoxe, viaxaron a través do mesmo 50 persoas, que xenerosamente, 
desprazáronse aos países onde o Fondo Galego viña apoiando proxectos de cooperación 
internacional ao desenvolvemento, como Nicaragua, Cabo Verde, Mozambique, Cuba e 
Perú, contribuíndo así á mellora da calidade de vida da poboación e xerando fluxos de 
coñecemento compartido.  
No 2024, este programa dá un paso máis alá na súa maduración e consolidación como 
un programa de referencia a nivel estatal en canto á cooperación técnica, e fuxindo das 
actuacións de carácter illado. Por tanto, foron formuladas dúas propostas a catro anos 
nas que o persoal técnico municipal galego poderá ofrecer os seus coñecementos a 

través de asistencias técnicas nos países de execución.  
As asistencia técnicas en terreo poderán realizarse ata marzo de 2025. 
O programa vai participar en dous países: 

Cabo Verde: Apoio ao Desenvolvemento Económico Local sustentable e participativo 
no municipio de Tarrafal.  
Dúas persoas técnicas expertas en desenvolvemento local de Galicia serán 
seleccionadas, para realizar unha estancia de entre tres semanas e un mes de duración 
para dar apoio ao municipio de Tarrafal, concretamente no relativo ao 
desenvolvemento agrícola.  
Previamente terá lugar unha misión dunha semana de duración (sete días de traballo 
efectivos) de dous representantes do municipio de Tarrafal a Galicia (un técnico e un 
cargo electo) para coñecer experiencias exitosas no ámbito do desenvolvemento 
económico local (e rural) en Galicia. Esta primeira fase do proxecto servirá tamén para 
manter un primeiro encontro coas dúas persoas expertas da administración local de 
Galicia que farán o seu traballo de cooperación técnica en Tarrafal, para poder orientar 
e definir máis en concreto a súa axenda de traballo.  

Mozambique: Apoio á sustentabilidade e xestión financeira dos municipios de 
Manhiça e Namaacha (provincia de Maputo) 
A través da convocatoria serán seleccionadas dúas persoas do ámbito municipal, 
expertas en finanzas municipais, para realizar unha estancia de entre tres semanas e un 
mes de duración para dar apoio aos municipios de Manhiça e Namaacha na área da 
xestión financeira municipal, concretamente no relativo á cobranza de impostos e taxas.  

Orzamento: 35.276,07 €. Financiado pola Axencia Española de Cooperación 
Internacional para o Desenvolvemento (AECID). Goberno de 
España.  

ACTIVIDADE 14: Misións de seguimento a Guinea Bissau e a Mozambique. 
Serán realizadas dúas visitas a proxectos de cooperación en marcha ou recentemente 
rematados en Mozambique e Guinea Bissau. Alén de facer seguimento e avaliación 
técnica dos proxectos, farase fincapé no fortalecemento da relación institucional cos 
parceiros locais para definir o plan de actuación para os próximos catro anos. 
Participarán nesta visita representantes da Comisión Executiva do Fondo Galego xunto 
co persoal técnico da asociación.   
Orzamento: 10.300,00€. 

ACTIVIDADE 15: Apoio ao Programa de acollida temporal a mulleres defensoras de 
Dereitos Humanos “Galicia Abriga”. 
Defender a quen defende é o obxectivo do primeiro Programa Galego de Acollida 
Temporal a mulleres defensoras de Dereitos Humanos que bota a andar en Galicia este 
mes de xaneiro. 
Galicia Abriga está pensado para que mulleres de organizacións e movementos sociais 
de países nos que a Cooperación Galega ten presenza poidan saír temporalmente do 
contexto de risco físico e psicolóxico no que se atopan debido ao seu labor como 
defensoras de dereitos humanos. A Coordinadora Galega de ONGD é a impulsora deste 
novo proxecto, que bebe dos xa existentes en Asturias, País Vasco ou Comunidade 
Valenciana. 
Este é un proxecto que ten como obxectivo fortalecer á sociedade civil dos países de 
orixe, dándolle un respiro ás activistas, ofrecéndolles o noso abrigo e seguridade en 
Galicia durante un tempo, onde se recuperarán psicolóxicamente e terán oportunidade 
de descansar, para despois voltar aos seus países con forzas renovadas. 
Una das características máis salientable deste programa é o numeroso respaldo que ten 
de todo o sector da cooperación galega,  que xunto co Fondo Galego de Cooperación e 
as tres universidades galegas conformarán o grupo de apoio, ofrecendo recursos e 
asesoría. Agárdase que as mulleres cheguen a Galicia entre abril e maio deste ano, para 
retornar aos seus países de orixe no verán. 
Orzamento: 5.000,00€ 


	ACTIVIDADE: Apagón ambiental

